                  XOGAR COS CONTOS

                                                                           RELATORA: Charo Pita

O ESQUEMA DO CONTO TRADICIONAL

· Protagonista.

· Un lugar o espazo de inicio.

· Un obxectivo.

· Un obstáculo ou un antagonista.

· Un obxecto o ou persoeiro máxico que axuda ao protagonista.

1.- Propoñer a construción dun conto a partir destas preguntas ou analizar un conto dado tendo en conta o modelo proposto:

a) ¿Quen ou que é o protagonista da historia? (ser humano, animal ou cousa)

b) ¿Onde está?

c) ¿Que quere conseguir?

d) ¿Quen ou que llo impide?

e) ¿Quen ou que axuda ao protagonista a conseguilo? (persoa, animal ou obxecto máxico)

O XOGO DAS CARTAS

Utiliza o modelo explicado máis arriba para elaborar historias a partir dunha baralla.

Existe un modelo en portugués chamado “A Arca dos Contos” Segundo este modelo  as cartas estarían divididas en:

Personaxes humanos: fada, vello, princesa, bruxa, cabaleiro, anano, rei e raíña, xigante, diaño, 3 irmás.

Personaxes animais: cabalo, serpe, touro, coello, sapo, rato, lobo, aguia, peixe, gato.

Espazos: fraga, fonte, pozo, encrucillada, montaña, gruta, porta, reino distante, xardín, ponte.

Obxectos máxicas: caixa, anel, espello, chave, reloxo, chapeu, poción máxica, capa e botas, gafas, libro.

Accións: Combater, viaxar, procurar, aprisionar, querer, saber, ousar, enmudecer,  enfeitizar, esquecer.

Caracterizacións: perigoso, curioso,  marabillado, teimoso, furioso, poderoso, astuto,  veloz, invisible, inmortal.

Palabras-chave: tesouro, segredo, tentación, medo, sabedoría, vontade, prohibición, transformación, sacrificio, decisión.

Podemos manter esta división ou elaborar as nosas cartas baseándoas no modelo dado.  Unha variación sería a de utilizar os elementos do conto como categorías para a elaboración da baralla. Así teríamos:

Protagonista: persoa, animal ou obxecto.

Antagonista: persoa, animal ou obxecto.

Obstáculo: persoa animal ou obxecto, por exemplo:  cabaleiro inimigo, dragón, espada cravada na rocha. 

Axuda: persoa, animal ou obxecto. Exemplos: fada madriña,  gato con botas, capa que volve invisible.

Espazo.

Obxectivo: exemplo, conseguir un tesouro

ADIVIÑAR A HISTORIA

Con este exercicio trabállase: 

· O contacto co libro.

· A creación de historias.

· A escoita.

· A lectura.

· A expresión verbal.

Descripción:

· Propoñer unha boa morea de libros para a escolla. Ter coidado que na portada non apareza máis que ilustración e título, isto é, que non haxa ningunha recesión que poida adiantar o seu contido.

· Deixar moi claro aos participantes que deben coller da chea un exemplar que non  teñan lido e IMPORTANTE deixar moi claro que non deben abrilo.

· Convidar aos nenos a que observen o libro a través dos sentidos, os detalles, as cores, o olor, o tacto …

· Convidalos a que dean a súa impresión sobre o libro: que lles suxestionan as cores, o título, que foi o que máis os motivou a collelo, que o describan cun par de adxectivos, como ule …

· Convidalos a que elaboren unha historia a partir da portada, a que, pensan eles, conta o libro que escolleron.

· Cada neno ensina a cara do libro que lle tocou e conta a historia que inventou.

· Unha vez estean todos os contos contados, deixar que os nenos abran o libro e o lean.

· Comentarios en grupo comparativos entre o conto que elaboraron e o escrito.

· Posibilidade de que algún dos rapaces queira ler no libro dun compañeiro para comprobar se a historia que oíu concorda coa escrita.

O VENDEDOR DE GORRAS

Había unha vez un vendedor de gorras que vendía gorras vermellas, azuis, verdes e marelas. Primeiro poñía a súa propia gorra a raias e enriba desta, amoreaba as outras.

Un día o gorreiro sentiuse canso porque non vendera nin tan sequera unha gorra, nin vermella, nin azul, nin verde nin marela.

Entón abandonou o pobo onde ninguén necesitaba as súas gorras e camiñou e camiñou ata que chegou ao campo. Alí atopou unha árbore e sentouse á súa sombra. Tirou as gorras e contounas. Tíñaas todas: as vermellas, as azuis, as verdes e as marelas. Pero coma non vendera ningunha, non tiña cartos para mercar comida. 

- Paciencia, pensou, mentres volvía poñer as gorras.- Venderei algunha esta tarde. E ficou durmido.

Espertou sentíndose moito mellor e de seguida ergueu un brazo para tocar a ringleira de gorras, ¡Pero só ficaba unha! Só a súa gorra raiada.

O vendedor ergueuse dun chouto e comezou a buscalas. Pero non aparecía nin unha vermella, nin azul, nin verde, nin marela...

Albiscou a copa da árbore...¡e alá estaban todas, cada unha na cabeza dun mono!

· Monos ladróns, dixo o vendedor. Devolvédeme as gorras!

 Os monos non responderon.

· Eh! Escoitan? Devólvanme as gorras!, suplicou o gorreiro ameazándoos coa man.

Os monos amosáronlle entón as súas mans, pero non lle devolveron as gorras.

Amolado o vendedor pegou unha pancada no chan e exclamou:

· Non me fagan burla, monos feos!

Os monos pegaron unha pancada sobre a póla e puxéronse costas.

Desesperado, o vendedor, tirou o seu pucho raiado e guindouno ao chan mentres dicía:

· Aquí tedes outra máis, ladróns!

E xa marchaba cando viu que os monos guindaban as gorras ao chan, tal e como el fixera. Nun segundo, todas as súas gorras estaban sobre a herba. Entón o vendedor de gorras apurouse a recollelas e a colocalas na súa cabeza. Primeiro as vermellas, despois as azuis, as verdes e as marelas.

E asubiando púxose de camiño cara outro pobo.  

LECTURA

TEXTO 1

Un alpinista alemán de 67 anos, famoso desque nunha das súas excursións coa súa muller atopase en1991 a Oetzi, o home dos xeos, unha momia de 5400 anos de antigüidade, desapareceu nos Alpes sen deixar rastro, afirman os medios austríacos.

O alpinista partiu pola mañá do venres e ao solpor a súa muller alertou á xendarmería da zona. Inmediatamente, os equipos de salvamento de montaña con cans rastrexadores iniciaron a busca por esa ampla rexión que, interrompida só durante unhas poucas horas da noite, durou toda a fin de semana, reforzada con bombeiros.

Témese, sen embargo, que o alpinista non puidera sobrevivir debido á intensa friaxe.

Recorte de xornal.

TEXTO 2

Desexaría vostede ver ós seus veciños a través das paredes? Gustaríalle saber se o colar da súa amiga máis repelente é de pérolas verdadeiras e sen tacha? Os seus soños serán posibles coas gafas da realidade. Único exemplar do mundo en perfecto estado. Pertenceu á zarina de tódalas Rusias. Garantízase porque si (senón non se garantizaría). Prezo elevado. Ás primeiras cen chamadas faráselles o tirolino e participarán no sorteo dunha paxara parda.

             Ó Outro Lado do Sumidoiro Neira Cruz

TEXTO 3

Tamén foi naqueles días cando comezaron os meus soños. Ata entón, eu sempre tivera soños tan normais como os da maioría das persoas. Non é que de cando en vez non sufrise algún pesadelo, toda a xente os padeceu algunha vez. Pero o que comezou a ocorrerme era moi distinto, porque os pesadelos se producían cunha frecuencia moito maior do que sería normal. Cando espertaba despois dun deles, lembraba só imaxes solas do soñado, a pesar dos meus esforzos. Case sempre acordaba no momento en que eu quería botar a correr, angustiada ante unha ameaza que non era que de concretar, e víame imposibilitada de facelo porque as pernas se negaban a obedecer e permanecían como cravadas no chan que pisaba. A angustia medraba ata facerse insoportable, e entón espertaba, bañada en suor e co corazón golpeándome atoladamente na caixa do peito.

                                    Aire Negro Agustín Fernández Paz

TEXTO 4

O cheiriño da comida abriulles o apetito.

· Eu vou entrar –dixo o irmán grande.

· Eu tamén –dixo o mediano.

Os dous maiores a van za ron confiados; pero ao pequeno aquela casa tíñalle malas trazas.

· Que  ben     cheira! –exclamou o mediano.

· Pasaredes aquí a noite –dixo a vella-. Mañá levareivos á casa.

Cando acabaron de cear deitáronse os tres nun cuarto.

O grande axiña quedou durmido.

O mediano tardou un pouco.

O pequeno daba voltas e voltas, pero non podía pegar ollo.

Entón viu a Lúa que iluminaba o bosque, a horta… e o valado de ósos: ósos de pernas, ósos de brazos, ósos de nenos pequenos!

De pronto oíu que alguén se achegaba. Era a bruxa!

A Bruxa Regañadentes, Tina Meroto

TEXTO 5 

O cheiriño da comida abriulles o apetito.

· Eu vou entrar –dixo o irmán grande.

· Eu tamén –dixo o mediano.

Os dous maiores a van za ron confiados; pero ao pequeno aquela casa tíñalle malas trazas.

· Que  ben     cheira! –exclamou o mediano.

· Pasaredes aquí a noite –dixo a vella-. Mañá levareivos á casa.

Cando acabaron de cear deitáronse os tres nun cuarto.

O grande axiña quedou duRRRrmido.

O mediano tardou un pouco.

O pequeno daba voltas e voltas, pero non podía pegar ollo.

Entón viu a Lúa que iluminaba o bosque, a horta… e o valado de ÓSOS: ÓSOS de pernas, ÓSOS de brazos, ósos DE NENOS PEQUENOS!

De pronto oíu que alguén se achegaba. ERA A BRUXA!

TEXTO 6

Había unha vez dúas velliñas unha antea a outra filipa as dúas velliñas vivían xuntas comían xuntas durmían xuntas soñaban xuntas de luns a sábado cociñaban un prato normal sopa de auga os domingos preparaban algo especial sopa de auga cun fideo que partían á metade medio para antea e medio para filipa un día antea atopou unha faba na cociña se a parto pensou polo medio podo facer faba con recheo non mellor farei sopa de faba con aquel tesouro entre os dedos dirixiuse ao fogón

Velliñas, Charo Pita

TEXTO 7 

Óscar meteu no berce o bebé, que estaba morado coma unha berenxena de tanto chorar.

De pronto, entrou o avó Andrés:

· Pobriño, ten fame –dixo.

· Tía Elisa non chega, a neveira está baleira e este bebé non come pasteis nin cenorias nin ovos nin sardiñas nin xamón… Non sei que imos facer para darlle de comer! –respondeu Óscar.

O avó riu ás gargalladas, chiscoulle un ollo e dixo:

· Haberá que facer maxia!

E marchou.

Maxia, Charo Pita

CURSO NARRACIÓN ORAL

Con este curso pretendemos o descubrimento da palabra lúdica, a palabra como peza esencial dun mecano lingüístico  co que recrear a comunicación. Afondaremos na travesura verbal, tanto na súa parte oral como escrita, dende o xogo fónico ata a trasnada semántica, dende a onomatopea ao relato, ese esvarar que converte á palabra nun auténtico parque de atraccións onde a diversión, a exploración e a aprendizaxe se unen para ampliar as nosas capacidades expresivas.

Da palabra pasaremos ao conto. Falaremos da aventura de vivir as historias dende o cotián. Como levar de paseo ao conto, como darlle de comer, durmir con el, discutir con el, ata conseguir que cada historia deixe de ser patrimonio da escrita para pasar a integrarse na nosa propia experiencia. Contar un conto do mesmo xeito que conversamos acerca das nosas vivencias, porque, queirámolo ou non, todos somos narradores inconscientes.

1.- A narración oral é unha animación á lectura?
Neste curso trataremos a narración oral como unha animación á palabra ou ás historias, sen perder de vista as posibilidades que ofrece, aínda que dunha  forma máis indirecta, de estímulo lector.

2.- Como seleccionar un repertorio narrativo?
  2.1.-  O caderno da narradora: lugar onde anotamos todo tipo de cuestións relacionadas coa nosa actividade contística: bibliografía, ideas recibidas a través da lectura o a escoita, xogos lingüísticos, comentarios acerca da nosa experiencia práctica, fórmulas mnemotécnicas en clave persoal que nos permitan lembrar o esqueleto dun conto, as súas palabras ou intres claves ....

  2.2.- Que contos se poden contar de xeito máis doado?
a) Os que teñen un só protagonista.

b) Aqueles que están dotados cunha única liña de acción da que entran e saen persoeiros.

c) Aqueles nos que pasa algo que mereza ser contado, un escorregón, un desequilibrio, unha anormalidade, é dicir, un conflito que incite ao oínte a querer saber máis.

  2.3.-  A ter en conta:

· Á hora de elixir un conto para contar é interesante deixarse guiar pola subxectividade, é dicir, por aquilo que nos gusta.

· PERO Non todo o que nos gusta é susceptible de ser narrado.

· Para empezar a narrar resulta cómodo elixir historias de duración intermedia (entre 4 y 10 minutos). Un relato excesivamente corto require unha maior precisión narrativa, e, pola contra, un longo esixe un maior número de rexistros tanto vocais como estruturais para non caer na monotonía.

· Os contos tradicionais ofrecen en xeral un gran número de historias de duración  e estrutura asequibeis para empezar.

· Un conto oral non ten título nin idade. Con respecto a isto, non é a historia en si propia a que se axusta a un determinado tipo de oínte, senón a forma de narrala: canto máis novos sexan os niños, máis necesidade haberá dun desenrolo sinxelo.

· Pode resultar moi interesante e moi estimulante experimentar con temáticas pouco tratadas, por exemplo, a morte, o sexo...

3.- Como pasar dun conto escrito a un conto oral?
  3.1.- Lectura repetida do texto escollido.

  3.2.- Baleirado do texto: eliminar todo aquilo que non aporte nada ao desenrolo da historia, o puramente ornamental e prescindible.

  3.3.- Configuración do esqueleto: estrutura esquematizada do imprescindible.

  3.4.- Maduración do esqueleto á marxe do conto escrito.

  3.5.- Reconstrución persoal da historia.

  3.6.- Elaboración de detalles.

4.- Como facer nosa unha historia que nos gusta?
  4.1- Elección da persoa narrativa.
· 1ª persoa: facilita o ambiente de intimidade e o to de conversación. Reforza a verosimilitude.

· 3ª persoa: perfecto para contos de carácter mítico. Reforza a idea de afastamento e atemporalidade.

· 1ª e 3ª persoa: posibilita la mestura do persoal e o mítico. 

· A perspectiva: O conto variará tanto narrativa como emocionalmente dependendo do persoeiro dende o que se conte. Ex: o conto de carapuchiña vermella non será o mesmo se o narramos dende o punto de vista da avoíña ou se escollemos o do lobo.

  4.2.- Fórmulas de inicio.
· Tradicionais: tipo "había unha vez", predispoñen a un relato fabuloso.

· De proximidade : tipo: "contoume un amigo", "aconteceu unha vez". Reforzan la credibilidade do oínte.

· Lúdicas: propoñer unha adiviña o ensinar un obxecto relacionado co que se vai contar. Axudan á interacción cos oíntes

· A ter en conta: o conto é unha gradación cuxo punto culminante (clímax) debe alcanzarse no remate. Se empezas a historia creando expectativas impresionantes, despois debes dar a talla, senón o interese decae.

  4.3.- Desenrolo.

· Mecanismos de atención:

a) Internos:

· Utilización de palabras insólitas : ex. "vouvos contar a historia de como me pariron...", ou argalladas: tipo Abracadabra. Importante:  non ter medo a utilizar vocabulario descoñecido. Non infantilizar nunca a expresión.

· Cometer un erro voluntario: ex. "...Carapuchiña azul dixo..."

· O refrán: relaxación na cantidade de información  emitida, o que permite un descanso ao oínte. Importante: se o refrán repítese en exceso perde funcionalidade, aborrece, polo que ás veces resulta eficaz establecer unha variación mínima.

· Introducir unha pregunta cuxa resposta sexa concreta, para evitar posibles dispersións en torno a ela que dificulten a consecución da historia.

b) Externos:

· Falar baixo, como quen murmura un segredo.

· Falar alto aludindo a un interlocutor imaxinario.

· O silencio controlado. Provoca inquedanza e acrecenta a arela e o interese do oínte. Hai que manexalo con coidado para evitar unha ruptura no ritmo narrativo.

· a participación activa do oínte a través dunha pregunta, un xesto a imitar ou un obxecto a ensinar. Importante: calquera destes tres elementos debe estar perfectamente integrado na narración para evitar un desvío de atención que leve ao público a crearlle intereses alleos á historia.

· O espazo: un ambiente cálido, cómodo, cunha boa acústica, unha focalización visual centrada no narrador, unha colocación adecuada dos oíntes (de costas sempre a calquera núcleo de posible interferencia), facilita o bo desenrolo da narración.

· A receptividade do narrador cara ao oínte, cara aos seus comentarios e reaccións, integrándoos, incluso, no relato. Importante: a narración oral xurde  da interacción entre narrador e público. 

4.4.- Fórmulas para o remate.

· Tradicionais: tipo "e con isto e un biscoito ata mañá ás oito”.

· Pregunta sen resposta.

· Circular: remátase como se empeza.

· Aberto.

4.5.-  Actividades paralelas á preparación  dun conto.

· Lectura doutros relatos da mesma tradición ou do mesmo autor.

· Documentarse en torno á época, o tema...

· Xogar co dicionario. Xogos de lóxica, de palabras....

5.- O narrador.
Hai que ter en conta:

· O narrador E omnipotente, é o único que o sabe todo acerca da historia, por tanto pode manexala ao seu gusto. Pode equivocarse. O único que ten que facer é integrar o erro intentando manter no posible a coherencia interna do relato.

· Posto que a narración oral é algo gratuíto, ou sexa, feito coa finalidade de crear un momento grato, evitar a ensinanza moral , así como la utilización do conto cunha orientación didáctica concreta. Narrar un conto é unha actividade que se xustifica por si propia. Deixemos un lugar na aula par o pracer.

· Aproveitar as posibilidades persoais para desenrolar un estilo propio. Intentar fixar dun xeito orgánico aquilo que funciona. 

· Mirar ao público para que se sinta aludido.

· Evitar os tics verbais e  corporais.

· Elixir unha forma cómoda para narrar. Evitar as posturas pechadas que impiden reaccións orgánicas, movementos fluídos, ao tempo que favorecen os tics corporais. 

· Cando se empeza unha historia hai que rematala.

· Asumir os erros, reflexionar sobre eles e, sobre todo, non desanimarse.

6.- A visualización
Cando contamos non só utilizamos o poder significativo das palabras, senón tamén a súa capacidade de suxestión. É importante facer visible o que se quere contar. Á veces sobran as palabras e cobra relevancia a expresividade do xesto. Isto permite descansar ao que escoita e dá ao relato unha densidade maior. Amosar o que se quere dicir é máis eficaz que explicalo todo. Resulta moitísimo máis revelador ver un personaxe desesperado que facendo unha reflexión sobre a desesperación. Para traballala visualización tomade como referencia los adxectivos, prescindide de eles e utilizádeos do mesmo modo que los actores usan as acotacións do texto teatral, isto é, como un apunte acerca da situación emocional do personaxe, algo que non se di, pero se ve. Para isto tendes como base a vosa propia bagaxe emocional: o persoeiro  entristécese, enfádase, alégrase, abráiase, chora, ri, rifa a través de vos.  

TRABALINGUAS GALEGO

Ía eu e ía a aia ao Eo.

E a aia ía ao Eo.

E ao Eo ía eu.

Grazas pola vosa participación no curso. Déixovos o meu email e o meu móbil para o que podades precisar. Apertas.

Charo Pita: charopitasilvestre@gmail.com

Tfno: 678852947
BIBLIOGRAFÍA CHARO PITA

Quen pode vencer o vento, Ed. OQO (SAE A MEDIADOS DE 2014)

A rua da Tixola, ed. OQO
Gracias, editorial La Fragatina.

Maxia, ED. OQO

Velliñas, ED. OQO

O arco da vella, ED. XERAIS

A LA SOMBRA DEL CUENTO, ED. PALABRAS DEL CANDIL  (Cuentos para adultos)

Alguien de alguna parte, ED. BROSQUIL

Igor, ed. Kalandraka

ARTÍCULO SOBRE O SILENCIO: http://narracionoral.es/2011/10/04/%e2%80%a6-%e2%80%a6-%e2%80%a6-%e2%80%a6y-sin-embargo-silencio%e2%80%a6-%e2%80%a6-%e2%80%a6-%e2%80%a6/

CURTA

Curtametraxe de animación feita a partir do libro Alguén de Algures da editorial Brosquil:

http://vimeo.com/23730208
ANOTACIÓNS FINAIS

Todos estes datos que vos mando, teñen que ser investigados e sometidos ao voso criterio persoal, atendendo as necesidades precisas de cada grupo de alumnos e aos vosos gustos particulares.

WEBS DE ARTISTAS PLÁSTICOS QUE UTILIZAN O LIBRO COMO MATERIA CREATIVA 

http://www.titerescachirulo.com/librosfantasticos/
www.mikestilkey.com
CURTA DE JIMMY LIAO : Un peixe cun sorriso

http://www.youtube.com/watch?v=haUYU037UmI

ESCOLMA DE CONTOS TRADICIONALES

GALAXIA

      - Maruxa Barrio: Contos Populares (Biblioteca Básica da Cultura Galega). 

      - X,M. González Reboredo: Lendas Galegas de Tradición Oral (Biblioteca Básica da Cultura Galega)

XERAIS recomendables para interesados no conto tradicional galego
· Reigosa, Antonio: Diccionario dos Seres Míticos Galegos

· Reigosa, Antonio: Contos Colorados. Narracións Eróticas da Tradición Oral Galega

· Reigosa Antonio: Contos Marabillosos I, II

· Reigosa Antonio: Arrepíos e outros Medos: Historias Galegas de Fantasmas e de Terror

· www.galiciaencantada.com   (Enciclopedia da fantasía popular galega)

NIGRATREA recomendables para interesados no conto tradicional
        - Camiño Noia Campos: Contos Galegos de Tradición Oral

ANAYA     Moi recomendables para interesados no conto tradicional galego
Afanasiev Cuentos Populares Rusos (4 volúmenes)

Hermanos Grimm: Cuentos Completos (4 volúmenes)
Práctica de la narración oral:

· Ortiz, Estrella; Contar con los cuentos, EDITORIAL PALABRAS DEL CANDIL

· Pelegrín, A.: La aventura de oír; cuentos y memorias de tradición oral. UN CLÁSICO.

· Bovo, A M: Narrar, oficio trémulo, ed. Atuel

· Rodari, Gianni: La gramática de la fantasía, ediciones del Bronce

· Martín Taffarel, Teresa: El Tejido del Cuento, Ed. Octaedro.

· Propp, Vladimir: morfología del cuento tradicional, ed. Akal.

Como seguramente xa saberedes nas editoriais OQO e Kalandraka poderedes atopar unha morea de contos coa estrutura propia da tradición oral.
